
 



2 

 

SLAAF VAN DIE 

VYAND 
 

 

 

deur 
 

 

GERRIE RADLOF 
 

 

 

en 

 

 

proeflees en redigering deur 

PIETER HAASBROEK 
 

 

 

 

 

Gepubliseer deur: 

 

SKATKIS BOEKE - UITGEWERS 
 

 

 

Strand Mews                                           Strand 
 

 

2025 



3 

 

SLAAF VAN DIE VYAND 

 

Die voorblad illustrasie vir die Oloff die Seerower Reeks is deur AI-

sagteware gegenereer, wat die narratief verryk. Hierdie boek word vir 

die eerste keer in Afrikaans in e-boek formaat vrygestel. 

 

Die kopiereg vir hierdie storie is voorbehou en mag nie in geheel of 

gedeeltelik herdruk of versprei word sonder die uitgewer se skriftelike 

toestemming nie. Herdrukking sluit enige elektroniese of meganiese 

vorm in, soos e-boeke, fotokopiëring, skryf, opname op band, of enige 

ander manier om inligting te stoor of toegang daartoe te verkry. Alle 

karakters en gebeurtenisse in hierdie storie is suiwer fiktief en het geen 

verbintenis met enige lewende of oorlede individue nie. 

 

 

SLAAF VAN DIE VYAND 

deur Gerrie Radlof 

 

 

Gepubliseer deur: 

Skatkis Boeke - Publiseerders, Strand Mews, Strand 7140 

Suid Afrika 

 

Kopiereg @ Pieter Haasbroek (2025) 

Aanlyn Stoor: https://panther-ebooks.com 

Webwerf: https://www.softcoverbooks.co.za 

 

 

 

 

 

 

 

 

https://panther-ebooks.com/
https://www.softcoverbooks.co.za/


4 

 

OPSOMMING 

Die nag oor Wagenaarsrust word verskeur deur vlamme en die chaos 

van ’n verrassingsaanval. Te midde van die geveg dring Oloff die 

Seerower, die nedersetting se beskermer, aan om terug te draai vir 

vasgekeerde vroue, teen die wanhopige pleidooie van sy lojale vriend, 

Henning Roux. Sy dapperheid lei egter tot ’n noodlottige skoot wat hom 

neer vel. Terwyl sy manskappe, insluitend die reus Heem Beyers, 

verbete veg om hom te bereik, word Oloff oorweldig en val hy lewend 

in die hande van sy aartsvyand, Prins Mahara Jaman Malik van 

Zanzibar, wat nie net oorlewing vir homself soek nie, maar ’n dieper, 

donkerder wraak beplan as die dood self. 

Aan boord Malik se vlagskip ontwaak Oloff, maar die slag het sy 

geheue uitgewis. Malik gryp die kans aan en weef ’n web van leuens, 

wat ’n nuwe toekoms skep vir Oloff as sy mees vertroude admiraal. 

Terwyl Malik se suster, die beeldskone Jaharidi, Oloff versorg, ontvlam 

onverwagse gevoelens, wat spanning tussen Malik en sy jaloerse 

vriend, Mesud, verder aanblaas. Oloff, onbewus van sy ware identiteit, 

lei Malik se vloot na glorieryke oorwinnings, sy eertydse heldedade nou 

verdraai in diens van sy vyand. Tog knaag flitse van ’n vergete lewe 

aan hom, verwarrende beelde wat bots met sy nuwe werklikheid. Sy 

lojale vriende, Henning en sy manne, ontdek die skokkende waarheid 

en waag alles om hom te bereik, net om self gevanges te word. Die 

skielike verskyning van Jandien, ’n figuur uit Oloff se ware verlede en 

die voorwerp van Malik se gevaarlike obsessie en haat verhoog die 

spanning aansienlik. 

Vasgevang tussen lojaliteit aan ’n leuen en die fluisteringe van sy 

verstand, moet Oloff die waarheid ontrafel voor dit te laat is. Oloff moet 

veg teen die man wat hom sy vriend noem, en planne beraam om nie 

net sy eie lewe te red nie, maar ook die van sy vriende en die vrou wie 

se lot onlosmaaklik aan syne verbind is. Wie is hy werklik, die geëerde 

admiraal of die legendariese Seerower en sal hy sy verlore self 

herontdek en sy magtige swaard-arm weer vir geregtigheid kan swaai? 

UITTREKSEL 

Oloff se oë vernou. Sy blik flits van die een na die ander en terug na 

Henning. 

“Dinge soos wat?” vra hy koel, maar sy belangstelling is geprikkel. 

Miskien sal hy nou iets hoor wat ŉ paar sake vir hom sal opklaar. 

“Waar is Jandien, Oloff?” 

“Dan weet julle nog nie?” Oloff verstaan dat hulle besorg sal wees oor 

wat van haar geword het. “Sy word tans as die hoogste eregas in die 

paleis beskou. Blykbaar ken prins Malik haar reeds lankal en vandag 

het sy ingewillig om met hom te trou. Die ganse Zanzibar juig daaroor.” 

Henning word asvaal. Heem spring met ŉ kreet van woede op en bal sy 

vuiste sodat Oloff blitssnel die pistool uit sy lyfband pluk. Sias kreun 

en laat sy kop sak. 

So ŉ reaksie het Oloff nie verwag nie. Dat die nuus hulle erg ontstel, is 

nie te twyfel nie. 

“Oloff,” roep Henning dan magteloos uit. “Sal niks tot daardie verstand 

van jou kan deurdring nie? Verstaan jy nie wat Jandien gedoen het nie? 

Sy offer haar lewe vir jou op. Sy het natuurlik beloof om met Malik te 

trou sodat hy vir jou en vir ons moet loslaat. Maar sy sal dit nooit doen 

nie. Sy sal haarself om die lewe bring voordat sy haar aan daardie man 

oorgee. En dink jy Malik sal woord hou? Hy sal net die skyn skep dat 

ons vertrek. Maar dit kan ek jou verseker, Oloff, ons dae is getel.” 

Henning hou op met praat. Hy sien die agterdog in Oloff se oë, maar 

ook nog die onsekerheid. 

“Jy praat van loslaat,” sê Oloff dan stadig. “Wat bedoel jy dat ek saam 

met julle losgelaat moet word? Waarom moet Jandien ŉ ooreenkoms 

tref om my lewe te red en waarom sal Malik ons almal laat doodmaak?” 

“Vervlaks, man,” bulder Heem onderwyl hy sy arms in die lug gooi. 

“Besef jy nie wie Malik is nie? Hy is jou grootste vyand. Hy is die man 

wat...” 

23. SLAAF VAN DIE VYAND 

Hoofstuk 1 

“Oloff!” bulder Henning Roux. “Waarom talm jy? Ons moet vlug! Ons 

enigste kans is teen die heuwels uit.” 

Die hoofstraat van Wagenaarsrust is helder verlig deur die gloed van 

brandende geboue. Bo die gekap en geskuur van sabel op kromswaard 

en die enkele geknal van pistoolskote waar daar nog ruimte is om te 

vuur, weerklink die gil van ŉ vrou. Waar Oloff vasgesteek het, kyk hy 

terug na ŉ huis aan die oorkant van die straat. 

“Daar is nog ŉ paar vrouens vasgekeer, Henning. Ons moet hulle red.” 

“Dit is dwaas!” skreeu Henning bo die rumoer uit. “Jy soek jou dood, 

Oloff! Ons mense is almal reeds uit die dorp. Ons moet hulle volg en 

beskerm. Jy kan nie alles in die weegskaal werp vir ŉ enkeling nie.” 

Maar reeds het Oloff omgeswaai. Die vlamme weerkaats rooi-flitsend 

op die blink staal van sy swaard. Hy storm tussen die vegtende, 

worstelende menigte in. 

Henning sug. Hy ken Oloff. Hy weet dat Oloff homself verantwoordelik 

hou vir die veiligheid van elke inwoner van die nedersetting. Oloff weet 

dat hy, Henning, hom sal volg. Daarom het hy hom nie eens geroep nie. 

Daarom het hy geen ag op Henning se waarskuwing geslaan nie. Hy het 

die volste vertroue dat Henning en elkeen van die verdedigers in die 

omtrek, die stormloop met hom sal meemaak. 

Die bloed bruis deur Henning se are. Hoeveel keer het hulle nie reeds 

saam geveg nie. Hoeveel keer is dit nie bewys dat die sterkste linies 

verbrokkel het voor ŉ onverskrokke aanval deur Oloff nie, soos ŉ spies 

wat teen die vyand gewerp is, ŉ spies waarvan Oloff die punt uitgemaak 

het en Henning en Sias en Heem en Oloff se goed geoefende 

manskappe, die vlymskerp, snydende flanke. 

“Volg my!” dreun sy stem. 



7 

 

Die verdedigers val al vegtend tree vir tree in die hoofstraat terug, en 

die vrouens en kinders kry die geleentheid om die veiligheid van die 

donker heuwelhange te bereik. 

“Volg my en... “Die woorde sterf op Oloff se lippe. Hy sien die kruitflits 

skaars tien tree van hom af. Die slag van die koeël wat hom in sy 

linkerskouer tref, slinger hom terug teen die muur van die gebou agter 

hom. Sy bene swik onder hom en hy sak op die sanderige grond neer. 

Sy oë word dof en die voorwerpe om hom heen swem in dynserigheid 

rond. Hy skud sy kop. Hy probeer orent kom, maar sy hele linkersy is 

lam en die beweging van sy regterarm is soos die hulpelose poging van 

ŉ voël wat met een vlerk deur die lug kap maar nie kan opstyg nie. 

“Heem!” probeer hy skreeu, maar sy stem is skielik hees en daar kom 

net ŉ krapgeluid uit sy keel, ŉ bedwelmende pyn skiet deur sy bors. Hy 

kreun, en lê dan stil. 

Dan flikker sy oë na die linkerkant toe. Hy sien die reuse-gestalte van 

die bebaarde kanonnier, Heem Beyers, wat soos ŉ verwoede bul agter 

Oloff aan nael. Hy hoor Heem se oorlogskrete en sien die verwoesting 

wat met die massiewe sabel gesaai word terwyl Heem en ŉ paar van die 

verdedigers beur om hom te bereik. Hulle druk die aanvallers terug, 

maar aan weerskante vou die oorweldigende meerderheid van die vyand 

om hulle toe. 

ŉ Gevoel van magteloosheid oormeester Henning. Hy verwens die 

noodlot wat op hierdie oomblik moes verhoed dat hy sy vriend en leier 

kon volg. Maar sy oë gloei van trots onderwyl hy die magtige skouspel 

gadeslaan. Hy sien die vlammende rooi van Oloff se hare en die 

swaardarm wat uitputtingloos omhoog gaan en kap en steek en keer. En 

digby Oloff, die massiewe skouers van Heem wat die aanranders soos 

velle om hom heen laat val. 

Henning hoor die kreun van verbystering en die bloeddorstige juigkreet 

voordat hy besef dat hy Oloff nie meer kan sien nie. Daar waar hy nog 

ŉ oomblik vantevore was, het hy verdwyn soos ŉ drenkeling onder die 

donker waters wat nou oor hom toeslaan. Dan weergalm die gebrul van 

Heem Beyers soos die van ŉ gewonde leeu. 

“Terug,” gebied hy die manne om hom. “Val terug en beskerm jul 

vrouens en kinders!” 

Hyself beur vorentoe. Hy kloof ŉ pad na die plek waar Oloff geval het. 

Maar daar is te veel van die vyand om hom. Hulle sak op hom toe soos 

miere op ŉ olifant. Hy sleep hulle met hom saam, en slinger hulle deur 

die lug, maar dan trek hulle hom neer en storm oor hom agter die 

vlugtende verdedigers van Wagenaarsrust aan. 

Henning se kop sak op sy bors. Wanhoop en ŉ gevoel van eindelose 

verlies oormeester hom. 

Dan is dit die einde van Oloff die Seerower! Dan het hierdie 

verraderlike aanval, hierdie messteek in die rug, die beskermer van die 

oopsee, die bevryder van onderdruktes en die verwoester van euwels, 

die ewigheid ingestuur. Is dit dan soos Oloff moet sterf, die man wat 

die handelsroetes van die seë van die wêreld veilig gemaak het! 

Soos ŉ drenkeling voor wie se geestesoog die tonele van sy lewe 

verbyflits, herleef Henning die magtige oomblikke wat hy saam met 

Oloff deurgemaak het. Toe Oloff se vader, ŉ ryk koopman aan die Kaap 

die Goeie Hoop, jare gelede deur seerowers vermoor is, het Oloff ŉ eed 

geneem om nie te rus solank ŉ enkele kaperboot nog op vrye voet 

verkeer nie. Oloff het daarin geslaag om twee pragskepe te bekom, die 

Seewraak en die Jansje Meer. Hy het hom tussen die seerowers gevestig 

onder die voorwendsel dat hy ook ŉ seerower was sodat hy hulle beter 

kon beveg. Sy bemannings, onder andere Henning, vir wie Oloff 

aangestel het as kaptein van die Jansje Meer, is almal mense wat hy uit 

seerower kloue en slawerny bevry het en wat hul lewe aan hom 

verskuldig is. Vir ŉ lang tyd was die wêreld onbewus van Oloff se 

werklike identiteit, en is hy as die magtigste seerower van almal beskou. 

Uiteindelik, nadat hy die kapers aansienlik uitgedun het, het hy met die 

Hollandse vloot saamgespan en is die roetes na die Ooste met een felle 



9 

 

slag skoongevee van die skuim van die see. Oloff is verhef tot 

erekaptein van die vloot van die Hollandse Oos-Indiese Kompanjie. Hy 

het egter verkies om hom saam met sy bemannings hier aan die 

suidelikste punt van Afrika te vestig. Hy het die nedersetting 

Wagenaarsrust gestig en sy manne van alle verpligting onthef en hul die 

keuse gegee om terug te keer na hul geboortelande. Maar almal het 

verkies om by hom te bly. Party het gegaan om hulle gesinne te haal en 

teruggekom. Gerieflike opstalle het op die oewers van die Kars rivier 

verrys. Boorde en netjiese tuine is teen die hellings van die heuwels 

aangelê. Groot troppe vee het op die koppe gewei. 

In die heerlike klimaat het hulle hul in hul verdiende rus verlustig. Maar 

af en toe het die soutbelaaide aandwindjie hul oë laat gloei en het die 

gedruis van die branders hulle laat terugdink aan die oopsee en die gerol 

van die skip onder hulle, en het die bloed vinniger deur hul are gevloei. 

Dan het hulle verlangend na hul sabels en pistole gekyk waar dit teen 

die muur hang, en daar het ŉ dawerende gejuig opgegaan elke keer as 

hul tyding ontvang het van seerowerbedrywighede. Sulke tye was geen 

bevel van Oloff nodig nie. Dadelik is voorrade aan boord die Seewraak 

en die Jansje Meer gelaai waar hulle rustig, maar altyd skoon en gereed, 

in die mond van die Kars rivier voor anker lê. Singend en juigend het 

hulle met hoogwater uitgevaar om na maande van die uithoeke van die 

wêreld af terug te keer nadat vreemde kapers die dieptes ingestuur is en 

seerowervestings verwoes is. 

En nou is dit alles daarmee heen. In die donkerte van die nag, sonder 

die minste waarskuwing, is ŉ verwoestende aanval uit die binneland op 

Wagenaarsrust geloods. 

Daar word altyd ŉ paar wagte om die nedersetting gestel. Dit is nodig 

want Oloff se reputasie as vyand van alle seerowers is dwarsdeur die 

wêreld bekend en gedurig bestaan die gevaar dat ŉ poging aangewend 

sal word om op Oloff wraak te neem. Die grootste gedeelte van 

Wagenaarsrust se verdedigingswerke is egter aan die seekant opgerig. 

Henning het ŉ rustige aand met Oloff en Heem deurgebring. Hulle het 

vroeg ingekruip en is ru in hul slaap verstoor toe hul die waarskuwende 

skote van die wagte hoor. Oombliklik was elke weerbare man op die 

been, maar so roekeloos was die stormloop van die aanvallers, dat hulle 

skaars geleentheid gehad het om die rigting van die aanval en die getalle 

van die aanvallers vas te stel, voordat die geveg reeds aan die gang was. 

Oloff het dadelik agtergekom dat hulle ŉ oorweldigende oormag teen 

hulle het. Onmiddellik het hulle begin om die dorp te ontruim. Van 

straat tot straat het hulle stadig teruggeval. 

En net toe Henning gemeen het dat die vrouens en kinders ŉ groot 

genoeg voorsprong het en dat dit die verstandigste sal wees om pad te 

gee om verdere verliese te voorkom, het Oloff die vrou hoor gil en 

teruggespring. 

Nou dring dit dof tot Henning se verstand deur dat dit stil is om hom. 

Buite die nedersetting is daar af en toe nog die geknal van ŉ 

pistoolskoot, maar andersins het die rumoer bedaar. Vaagweg is hy 

daarvan bewus dat die oorwinnaars die huise plunder en aan die brand 

steek. 

En dan hoor hy ŉ nuwe klank. Sy kop ruk op. Hier en daar beweeg 

gestaltes in die straat voor hom rond. Maar daar waar Oloff geval het, 

staan ŉ paar man in ŉ groep bymekaar en die geluid wat hy gehoor het, 

is die honende lag van een van hulle. 

Hy herken hom dadelik. Hy herken die fyn snorretjie onder die krom, 

adellike neus. Hy sien die dik, sensuele lippe, die sterk ken en die breë 

voorkop onder die satyn tulband. Hy ken die blas gelaat van Mahara 

Jaman Malik, prins van Zanzibar. 

En baie dinge is nou vir hom duidelik. Tot dusver was die oorsaak van 

die aanval en die identiteit van die vyand vir hulle duister. Nou weet 

Henning dat hierdie Oosterse prins kom wraak neem het. Skaars ŉ jaar 

gelede het Malik met sy smal, vinnige skepe die suidelike kus van 

Afrika geteister. Hy het elke nedersetting en seedorp binne sy bereik 

oorrompel en die inwoners ontvoer om op die slawemarkte van die 

Ooste te verkoop. Dit het goed gegaan totdat hy met Oloff te doen gekry 

het. Oloff het die gevangenes bevry en Malik stert tussen die bene 

teruggejaag na Zanzibar. 

ŉ Diepe haat styg in Henning op. Hy sien die swart oë wat so smalend 

op Oloff se roerlose liggaam rus. Hy hoor die leedvermaak in Malik se 

stem en hy word blind van woede. Hy probeer homself oplig, want daar 

bestaan by hom net een begeerte, hy wil die gewetenlose skurk aan die 

keel beetkry en die lewe uit hom wurg. Maar toe hy homself probeer 

roer, skiet verlammende pyne deur hom. Dit word swart voor sy oë en 

Malik se woorde sterf uit sy bewussyn weg. 

“Daar lê hy, Mesud,” sê die prins tevrede vir die jong Arabier langs 

hom. “Die magtige Oloff! Kyk hoe lyk hy nou!” 

“Dit is benede jou om hom te verkleineer, Jaman,” antwoord Mesud 

glimlaggend. Hy spreek die Prins as sy gelyke aan. Sy oë is wakker en 

veglustig en aan die houding van sy jong lenige liggaam is dit duidelik 

dat hy spyt is dat die stryd verby is. “Hy was die waardigste van alle 

teenstanders wat jy nog gehad het. Dit is ŉ trotse dag vir jou om te kan 

sê dat jy Oloff die Seerower van die gras af gemaak het. Sonder jou 

vernuf en deeglike beplanning sou sake miskien nie so goed verloop het 

nie.” 

“My verlustiging in sy huidige toestand is van ŉ heel objektiewe aard,” 

antwoord die Prins bedaard. “Subjektief voel ek jammer. Kan jy jou 

voorstel hoe ŉ pronkstuk hy op die slawemark sou gewees het.” 

Mesud lag. Hy buk oor Oloff. 

“Ek onderskat jou altyd, Jaman,” sê hy oor sy skouer. “Ek behoort te 

geraai het dat dit jou geen tevredenheid sou gegee het om Oloff net dood 

te maak nie. Dit sou lafenis vir jou siel gewees het as jy jou wraak verder 

kon voer het, sal ons sê, so ŉ knypie van vernedering sou die dis van 

jou vergelding smaakliker gemaak het.” 

Malik antwoord nie. Hy kyk om hom heen. Meeste van die opstalle is 

in ligte laaie. In die straat het sy manne hul buit in hope opgestapel. Hy 

wend hom tot een van sy offisiere wat gedienstig ŉ paar tree agter hom 

staan. 

“Vind uit hoeveel gevange geneem is. Roep die manne terug. Die 

hoofdoel van ons aanval is bereik. Laat die wat ontsnap het maar hul 

gang gaan. Ek... “ 

“Jaman!” roep Mesud skielik hier voor hom. “Oloff leef nog!” 

Stadig buk die Prins. Dit is amper asof hy bang is om te glo wat hy 

gehoor het. Hy kyk na die bleek gelaat, bebloed van die wond aan die 

slaap. Hy sit sy oor naby Oloff se neus. 

In sy oë gloei ŉ duiwelse lig toe hy weer orent kom. Sy beker van wraak 

is vol. 

“Ons vertrek dadelik,” gebied hy sy offisiere. “Neem Oloff aan boord 

die vlagskip. Ontbied die geneeshere. Sit hom in ŉ kajuit langs myne.” 

Sy dik lippe krul af. Sy swart oë blits. 

“Behandel hom soos die kosbaarste juweel. Enigeen wat sy kanse om 

te lewe belemmer, sal sterf!” 

Die offisiere bulder hul bevele uit. Die manskappe spring na die hope 

buit en begin dra dit strand toe, angstig dat hulle nie alles aan boord sal 

kry voordat hulle moet vertrek nie. Een van sy luitenante buig voor 

Malik. 

“Nie ŉ enkele gevangene nie, Hoogheid,” kondig hy aan. “Hulle het of 

geveg tot hulle geval het, of hulle het ontvlug.” 

“Laat hulle gaan.” 

“En die gewondes?” 

“Laat hulle lê. Ons vertrek dadelik. Teen ligdag wil ek so ver as 

moontlik hiervandaan wees.” 

Hy stap self langs die paar man wat vir Oloff dra. Hy sit selfs hand by 


